
     Менің әдебиеттегі сүйікті кейіпкерім

      Әр кітап сүйер адамның сүйікті 
кейіпкері болмай ма. Әрине, оның біреу 
болуы шарт емес, ол бірнеше де болуы 
мүмкін. Әркімде әрқалай. Мысалы, 
менің әдебиеттегі сүйікті кейіпкерім – 
Шерлок Холмс. Ол ағылшын жазушысы 
Артур Конан Дойлдың қиялынан туған 
кейіпкер. Мен Шерлок Холмспен 
Стивеном Моффат пен Марк Гэтисс 
есімді 2 сценаристтің "Шерлок" 
сериалы арқылы Бенедикт 
Камбербэтчтің рөлінде таныстым. Бұл 
кейіпкердің маған бірден ұнап, оған 
деген қызығушылығымды арттырған – 
кейіпкердің мінезі болды. Ол өзіне 
берілген кез-келген қылмысты өткір ой 



мен логика арқылы әшкерелеп 
отырды. Қарапайым адам 
байқамайтын заттарға дейін мұқият 
қарап, арнайы дағдылар мен әдістерді 
орынды түрде қолдана білді. Бұл оған 
тек қылмыс орнын ғана емес, ондағы 
болуы мүмкін барлық жағдайдың 
нұсқаларының көрінісін көз алдына 
елестетіп, оларды дедукция әдісі 
арқылы шешуге мүмкін берді. Яғни, ол 
болған оқиғаға бір жақтан ғана емес, 
әртүрлі жақтан қарады, ал соңына 
қарай болған жағдайдың барлық 
нұсқаларын жеке талдай отырып, 
мүмкін емес нұсқаларын кезекпен 
сызып отырды. Осылайша, ол 
қылмыстың шын мәнінде қалай 



болғанын біле алды. 

     Жалпы, Шерлок тұлға ретінде өте 
қызық кейіпкер. Мен үшін оның ойлау 
қабілеті, сөйлеу мәнері, өмір сүру 
қарқыны ерекше. Ал, ең ұнағаны 
Холмстың шындыққа ұласатын мінезі 
болды. Себебі бір жағынан қарасақ, 
Шерлок – өз заманының мықты 
ғалымы, байқампаздығы мен 
тұжырымдауымен ерекшеленетін 
қабілетті әрі тәжірибелі детектив. Ал, 
екінші жағынан қарасақ, Шерлок – егер 
жұмысы қызығушылық тудыра алмай, 
іш пыстырарлық болса ол одан тез 
зерігетін, жалығатын, алайда 
қызығушылық тудыра алса, өз ісі үшін 
ішкен асын жерге қоятын адам. Бұдан 



бөлек, танымал тыңшы зияткерлік 
тұрғыдан өте ұқыпты. Бірақ күнделікті 
өмірде өте бейберекет адам. Яғни, ол 
үшін материал мен құжаттардың 
шашылып жатуы қалыпты жағдай. 
Кейіпкердің мұндай шынайы мінезі 
оған жан бітіріп, қаншама оқырманның, 
көрерменнің жүрегін өзіне баурап 
алды. Оның адамға мұншалықты 
ұқсауынан, мен кішкентай кезімде 
Шерлокты шын өмірде болған адам деп 
ойлайтынмын. 

    Бірақ өсе келе Шерлоктың адам 
қиялынан өрбіп, әлемге жария болған 
кітаптағы кейіпкер екенін білдім. Әрине, 
бұл менің кішкене болсын көңілімді 
түсірді. Алайда оның бұл бейнесі шын 



өмірде болған Джозеф Белл есімді 
профессордан алынғанын есту 
жүрегіме сәл де болсын тыныштық 
сыйлады. 

     Шерлок мен үшін жай ғана кезекті 
кейіпкер емес. Өйткені оның 
бойындағы кейбір қасиеттер менің де 
бойыма сіңе алды. Холмстан мен 
байқампаз, мұқият болуды, өз ісіңді 
тастамауды, жан-жақты ойлауды, 
еңбекқор болуды, талдай алуды 
үйрендім. Қазіргі кезде мен де көбінесе 
дәл ол секілді логика мен ғылымға 
сүйенемін. Меніңше, бала күнгі өзімнің 
осы сүйікті кейіпкеріме ұқсау деген 
арманым ақырындап орындалып келе 
жатқан сияқты...




